
	БОСНА И ХЕРЦЕГОВИНА

Агенција за заштиту личних података
у Босни и Херцеговини

С а р а ј е в о


Broj: 

Datum: 22.06.2016. 
PREDMET:  Davanje ličnih podataka o dioničarima banke na zahtjev jednog od dioničara,
                       Mišljenje, dostavlja se

VEZA: Vaš akt broj: **-*/*-*****/16 od 09.06.2016. 
Agencija za zaštitu ličnih podataka u Bosni i Hercegovini (u daljem tekstu: Agencija)  je zaprimila vaš upit u kojem tražite mišljenje u vezi davanja Liste dioničara U**** B**** (u daljem tekstu: Banka) dioničaru na njegov zahtjev sa aspekta odredbi člana 17. Zakona o zaštiti ličnih podataka. Prema navodima iz upita, dioničar Banke se u skladu sa članom 235. Zakona o privrednim društvima FBiH, obratio sa zahtjevom za preuzimanje Liste dioničara. S obzirom da Lista, pored ostalih podatka sadrži i adrese prebivališta i jedinstvene matične brojeve dioničara fizičkih lica, interesuje vas da li imate pravo da kopiju navedene liste date dioničaru koji bi u tom slučaju imao uvid u lične podatke sadržane u istoj. 
U vezi sa naprijed navedenim, na osnovu člana 40. stav (2) tačka g) Zakona o zaštiti ličnih podataka („Službeni glasnik BiH”, broj: 49/06, 76/11 i 89/11, u daljem tekstu: Zakon), dajemo sljedeće:

                        M I Š LJ E NJ E
Zakon je opšti propis koji reguliše obradu i zaštitu ličnih podataka, a primjenjuje se na lične podatke koje obrađuju svi javni organi, fizička i pravna lica, osim ako posebnim zakonom nije propisano drugačije. 


Prema članu 3. Zakona, lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica, a nosilac podataka je fizičko lice čiji se identitet može ustanoviti ili identifikovati, neposredno ili posredno, naročito na osnovu jedinstvenog matičnog broja te jednog ili više faktora karakterističnih za fizički, fiziološki, mentalni, ekonomski, kulturni ili socijalni identitet tog lica.


 Istim članom Zakona je propisano da je kontrolor svaki javni organ, fizičko ili pravno lice, agencija ili drugi organ koji samostalno ili s drugim vodi, obrađuje i utvrđuje svrhu i način obrade ličnih podataka na osnovu zakona ili propisa, a treća strana je bilo koje fizičko ili pravno lice, javni organ, agencija ili bilo koji drugi organ, osim nosioca podataka, kontrolora, obrađivača i lica koja su pod direktnom nadležnošću kontrolora ili obrađivača, ovlašteni da obrađuju podatke.


Prema tome, Banka je kontrolor koji obrađuje lične podatke svojih dioničara, a dioničar je treća strana koja putem zahtjeva traži kopiju Liste dioničara u kojoj su pored ostalih podataka, sadržani i jedinstveni matični brojevi, te podaci o adresama prebivališta dioničara fizičkih lica.   

Članom 17. Zakona regulisano je davanje podataka trećoj strani, koji u stavu (2) propisuje da je kontrolor ličnih podataka ovlašten lične podatke dati na korištenje trećoj strani na osnovu pisanog zahtjeva ako je to potrebno radi obavljanja poslova u okviru zakonom utvrđene nadležnosti ili ostvarivanja zakonitih interesa treće strane, a pisani zahtjev prema stavu (3) istog člana Zakona, mora sadržavati svrhu i pravni osnov za korištenje ličnih podataka, te vrste ličnih podataka koji se traže.  

Shodno navedenom, Banka je kontrolor koji po zahtjevu dioničara kao treće strane, treba da cijeni da li su ispunjeni naprijed navedeni uslovi za davanje podataka, odnosno da utvrdi sve činjenice u skladu sa članom 17. Zakona, te zavisno od utvrđenog činjeničnog stanja donese odluku da li će omogućiti pristup i dati tražene podatke. 

Zakon o privrednim društvima u članu 235. stav (1), propisuje da dioničar ima pravo od dana objavljivanja obavještenja o sazivanju skupštine u prostorijama dioničarskog društva izvršiti uvid u Listu dioničara, finansijski izvještaj sa izvještajima revizora, nadzornog odbora i odbora za reviziju i uvid u sve druge isprave koje se odnose na prijedloge odluka uvrštenih u dnevni red skupštine. Stavom (2) istog člana navedenog zakona, propisano je da pored uvida dioničar, na lični zahtjev i o svom trošku ima pravo na kopiju navedenih dokumenata.
S tim u vezi, Agencija je mišljenja da dioničar ima zakonit interes da traži i dobije od Banke kopiju Liste dioničara, ali u vrijeme i u svrhu iz člana 235. stav (1) Zakona o privrednim društvima. 

Nadalje, Banka je kao kontrolor obavezna poštivati princip iz člana 4. Zakona, kojim je u stavu (1) tačka c), propisna obaveza kontrolora da lične podatke obrađuje samo u mjeri i obimu koji je neophodan za ispunjenje određene svrhe, što znači da je Banka dužna da vodi računa o vrsti i obimu podataka koji se daju dioničaru kao trećoj strani.
Iako u upitu nije navedeno u koju svrhu se podaci o dioničarima traže, mišljenja smo da davanje podataka trećoj strani o jedinstvenim matičnim brojevima i adresama prebivališta dioničara fizičkih lica, nije neophodno za ispunjenje svrhe iz člana 235. stav (1) Zakona o privrednim društvima.  
Shodno tome, Banka je obavezna da prilikom davanja kopije Liste dioničara trećoj strani, na adekvatan način zaštiti navedene podatke od eventualne zloupotrebe i nezakonite obrade istih.

U pogledu zakonitosti dalje obrade dostavljenih ličnih podataka, odgovorna je treća strana kojoj su podaci dostavljeni.

S poštovanjem,      

             







D I R E K T O R
Dostavljeno:








                             
              






            Petar Kovačević
- Naslovu,

- a/a.

